
ПРЕДГОВОР
Многу години не напишав ништо за моите доживувања 

во логорот „Белене“. Мнозина ме поттикнуваа, но имајќи 
го предвид тогашниот тоталитарен режим во Бугарија и 
можните непријатности и проблеми кои би можел да им 
ги предизвикам на многу луѓе, а исто така и на Црквата, 
решив да не пишувам. Сега, пак, се радувам што оваа мала 
книга е во вашите раце!

Сепак, мислам дека постоењето на оваа книга би било 
бесмислено кога таа би раскажувала само за ужасите што 
човек може да ги преживее на едно такво место, бидејќи јас 
не сум единствениот што доживеал такво нешто, ниту 
оваа книга е единствената која опишува слични настани. 
Но, ако таа ви помогне да разберете како да стоите во 
верата, дека долго може да се страда за Христа без да се 
изгуби довербата во Него, како да се сочува храброста, 
радоста, силата; ако поверувате дека е сосем природно 
и возможно еден христијанин да ги сожалува своите ма-
чители, а не да ги мрази – тогаш оваа книга го оправдува 
своето постоење.

Се надевам дека нема кај читателите да се јави неу-
бавата мисла дека страдањата за верата ги сметам за 
средство за спасение. Не! Тие се само еден од многураз-
личните плодови на верата, тие се чест и привилегија за 
христијанинот, но во никаков случај не го ослободуваат 
човекот од должноста да живее праведно и свето.

Сакам да ви го кажам и ова:
Од сопствено искуство верувам дека „сё им содејству-

ва за добро на оние што го љубат Бога и се повикани по 
Негова волја!“

Авторот

„Т  огаш Бог ги кажа сите овие зборови, велејќи: 
...Помни го саботниот ден, за да го празнуваш. 

Шест дена работи и врши ги во нив сите свои рабо-
ти; а седмиот ден е сабота Господова, ден на твојот 
Бог; тогаш немој да вршиш никаква работа, ни ти, 
ни синот твој, ни ќерката твоја, ни слугата твој, ни 
слугинката твоја, ни добитокот твој, ниту придој-
дениот кој се наоѓа кај тебе. Зашто за шест дена ги 
создаде Господ небото и земјата, морето и сё што е во 
нив; а во седмиот ден си отпочина: заради тоа Господ 
го благослови седмиот ден и го освети.“

(2. Мојсеева 20,1.8-11)



77

„Ако заради саботата ја воздржиш ногата своја 
да не ја исполнуваш волјата на твоето срце во 

светиот Мој ден, и ако ја нарекуваш саботата радост, 
свет ден Господов, ако ја празнуваш и ако ја почитуваш 
со тоа да не одиш по твоите патишта за да им угодуваш 
на твоите желби и да празнословуваш, - тогаш ќе имаш 
радост во Господ... устата на Господ го изрече тоа.“

(Исаија 58,13.14)

ПОНИЖУВАЊЕ

На 9 јули 1949 година, во раните утрински часови 
органите на редот затропаа на мојата врата. Откако го 
претресоа и го оставија во безредие мојот дом, ме зедоа 
со себе „на едно кратко испитување“ во милициската 
станица. Со самото влегување таму, еден службеник рече: 
„Да, тој лепи покани против партијата!“ Го погледнав 
зачудено, следејќи го немо секое негово движење. Увидов 
дека моите зборови да се одбранам би биле излишни. 
Бргу ми наредија да седнам на еден стол и почнаа да ме 
стрижат. Потоа донесоа некој картон со бројки, ми го 
закачија на вратот и ме фотографираа во различни пози. 
Со едно „Ајде, по мене!“, ме поведоа низ некаков ходник. 

Се отвори една врата и следеше наредба: „Влегувај!“ От-
како влегов, вратата се затвори и слушнав како бравата 
се заклучи. Беше темно. Стоев така некое време, а потоа 
прашав: „Има ли некој тука?“ Слушнав одговор: „Мно-
зина нё има, седни!“ Само што седнав, веднаш скокнав. 
„Овде е водено!“ Еден глас ми кажа: „Еве го едниот крај 
од мојот кожув, седни на него“. Ја прифатив понудата со 
благодарност. По две-три кратки прашања и одговори 
сите замолкнаа. Не бев научен да седам така - без работа, 
па затоа, иако не бев гладен, за побрзо да ми помине вре-
мето, извадив парче леб кое го зедов од дома и се обидов 
да јадам,... но не можев – сигурно поради „пријатната“ 
средина во која се најдов. Бидејќи не знаев што да правам 
со преостанатиот леб, прашав: „Има ли некој гладен?“ 
Тогаш се јави еден глас од темнината: „Јас не сум јадел 
ништо три дена“. Го подадов лебот без да го видам лице-
то, ниту да прашам за името на тој човек. Така помина 
денот, во молчење и размислување за тоа што ќе биде со 
нас понатаму.

Доцна во ноќта вратата се отвори и едно кратко „Из-
легувај надвор!“ нё ослободи од „комфорната“ ќелија. По 
едно уште пократко „Качувај се!“, некаква долга откриена 
запрежна кола нё пренесе низ мрачните улици на Плевен 
во правец на железничката станица. Нё внесоа во една 
од постројките кои не ги бев забележал никогаш порано. 
Повторно нё поведе милицијата и од тој ден цели четири 
и пол години (на два пати бев во логор – вкупно 7 години) 
гледав и се расправав само со луѓе во униформа. Започна 
проверка на имињата и пребројување, и такво нешто ќе 
ми се случува уште многу долго време. Командантот што 
нё прифати според списокот беше висок и силен маж. 

ПОНИЖУВАЊЕ

Одеднаш тој се наведна до земјата и јас, стоејќи зад него, 
разбрав дека дига нешто тешко. Се зачудив што ли ќе е 
тоа, но кога ја чув заповедта „Слегувај!“, разбрав дека тоа 
е вратниче од некаков подрум. Не беше тоа слегување, 
туку тонење во густа темнина. Ме обзеде страв. Ме воз-
немируваа прашањата: „Зошто?“ „Каде?“ Пипајќи по 
ѕидовите за да не паднеме, полека слеговме. И овде, како 
и во милициската станица, сретнавме многу луѓе со кои 
се запознавме, не со гледање туку со допир. 

Следниот ден мојата сопруга ми донесе ќебе и не-
кои други неопходни работи. Оттаму нё натоварија во 
камиони и нё собраа од многу различни пунктови на 
Државната безбедност во Русе. Преспавме таму и во 
рани зори нё одведоа на пристаништето на Дунав, за да 
отпатуваме за Тутракан. Нё имаше многу, околу 100-150 
души. Милиционерите, плашејќи се некој да не избега, 
успеаја сите да нё соберат на платформата, но бевме зби-
ени еден до друг. Јас стоев понапред и кога се свртев да 
погледнам зад себе, можев да видам само глави – една 
до друга. Како молња ми дојде мислата: „Платформава 
може да се урне од тежината на толкаво мноштво!“ Бргу 
стапнав на дебелата греда што ја здогледав одлево. Само 
што го сторив тоа, се слушна страшен тресок. Сите како 
истурени во инка се лизнаа во Дунав. Настана паника 
меѓу оние што останаа, но обезбедувањето го зафати 
уште поголема паника. Мнозина излегоа мокри, а некои 
си го изгубија својот багаж. Најпосле нё затворија во 
некаков пароброд, кој беше превезувал песок. Тоа беше 
патување во „најлуксузниот“ пароброд на Дунав. На кого 
му врви – врви! „Добрите доживувања“ на патешествието 
до Ножарево не можат лесно да се опишат – можат само 
да се преживеат. 

РОПСКИ ТРУД

Првата сабота одбив да работам и поминав без не-
пријатности. Меѓутоа, втората сабота не ми дозволија 
да останам во бараката во која бевме сместени. Излегов 
заедно со останатите кои се упатија да работат, но јас не 
работев. Милиционерот кој нё чуваше, колку што можам 
да се сетам, се викаше Стефан. За да немам непријатности 
со началникот, тој ме посоветува да се скријам во житото. 
Подоцна дознав дека мајка му и сестра му биле адвенти-
сти. Третата сабота се паѓаше на 1 август, а тоа беше да-

тумот одреден да се ожнее целото жито. За да се исполни 
планот, напомош беа доведени работници од околните 
работни кооперации на земјоделското стопанство.

Кога на тој датум стасавме на нивата, го сретнав ис-
тиот милиционер. Го прашав дали и оваа сабота ќе ми 
помогне. Ми одговори дека денес ништо не може да стори 
за мене, бидејќи ќе дојде лично командантот на обезбе-
дувањето на сите логори во Тутракан, а тој бил опасен 
човек. Истиот миг кога ми го кажа тоа, во далечината се 
појави командантот на голем и силен коњ. Свештеникот 
со кој бевеме логораши во истата бригада ги слушна 
зборовите на Стефан и ми прошепоти: „Шемков, брзо 
почнувај со работа! Те молам, почни да работиш!“ Му од-
говорив: „Пред малку ми ветуваше дека ќе ме ослободиш 
од работа, а сега ме принудуваш да работам! Не плаши 
се, сам ќе се справам со ситуацијата.“ 

Близу до нас имаше поле со пченка, висока колку чо-
вечки раст. Влегов таму и клекнав на колена барајќи во 
молитва помош и сила од Бога, бидејќи само Тој можеше 
да ми помогне. Тоа беше мојата прва средба со злогласни-
от командант, а јас требаше да откажам послушност. Не 
знам колку долго сум се молел и како... но, кога се испра-
вив, ми се причини како да се враќам од некој друг свет. 
Во истиот миг командантот минуваше оттаму и откако 
ме виде во нивата со пченка, го праша милиционерот: 
„Што прави оној таму?“ Милиционерот не одговори 
ништо, а ниту јас. Командантот помина и продолжи на-
долу кон другите бригади кои веќе жнееја. Потоа видовме 
како го засили коњот кон една група болни, а тие како 

пилиња се разбегаа пред него. Сите ги грабнаа срповите 
и почнаа да жнеат, заборавајќи на болеста пред побесне-
тиот командант. Откако ја заврши својата работа таму, 
се врати повторно кај нас.

Јас бев на 37-годишна возраст и пред да ме уапсат 
работев како проповедник. Кога ми се приближи коман-
дантот, јас му рапортирав (така ми беше наредено). Си 
го кажав името и дека по вероисповед сум христијанин 
адвентист на седмиот ден и дека не можам да работам 
во сабота. Тој малку иронично ми одговори: „Штом не 
работиш, нема ни да јадеш!“ Бидејќи ни даваа многу мал-
ку храна, мислевме само на неа - едно парче леб и една 
чорба во која немаше речиси ништо. Но тогаш се јави 
свештеникот: „Господине началник, не саботата, туку 
неделата е ден за одмор!“ Кога ги слушна тие зборови, 
расположението на командантот кон мене драматично се 
промени. И додека претходно говореше и се насмевнува-
ше, сега се престори во човек со змиски очи, подготвен да 
ме убие. Со споулавен глас ми викна: „Марш на работа!“ 
Кога сфати од моето однесување дека нема да тргнам на 
работа, ја повтори заповедта, го бодна коњот и се нафрли 
врз мене. Јас не се плашев од коњи, бидејќи три години 
имав служено во војската како снабдувач на намирници 
за коњаничка батерија1. Наместо да побегнам, брзо ја 
испружив раката за да го фатам за уздата. Коњот се ис-
плаши од моето движење, се исправи на задните нозе и за 
малку ќе го собореше својот јавач. Местејќи си ја капата 
која му беше паднала над очи, тој изговори одвратни 
пцости споменувајќи ја мајка ми. Го извади револверот 

1	 воена	единица,	слична	на	чета

и ми заповеда да започнам со работа. Наместо да го пос-
лушам, му реков: „Вие можете да ме застрелате, но немате 
право да ме пцуете така. Ако ја познававте мајка ми, ќе се 
засрамевте!“ Тој беше толку бесен што жив ќе ме изедеше, 
само да можеше. Пребледен од лута злоба, извика: „Ќе 
ми платиш за ова! Запомни ми го името, се викам Ни-
колов!“ Јас исто така му се претставив: „Можеби и за вас 
е добро да го знаете моето име. Се викам Шемков!“ Ко-
мандантот го сврте коњот, отиде кај милиционерот и му 
нареди: „Да легне како што е облечен во стрништето со 
лицето кон земјата и да не мрда!“, а потоа си замина. Тоа 
се случи околу 7 часот наутро. Таа година имаше голема 
суша. Житото беше ниско, одвај триесетина сантиметри. 
Ноќите беа задушни, а преку денот силно нё печеше сон-
цето. Бидејќи беше утро, а земјата беше загреана, пареа 
се креваше од неа. Во такви услови јас мирно легнав со 
лицето кон стрништето од искосеното жито. 

Колку време сум лежел така - не знам. Во еден миг 
почувствував како некој ме полева со вода и се видов 
легнат во пченката – истата пченка каде што тоа утро 
се молев. Еден другар ме полеваше со вода. Се освес-
тив. Сфатив дека сум добил сончев удар. Беше 13 часот. 
Милиционерот Стефан ми ја беше зачувал чорбата од 
луцерка на која тој ден немав право, бидејќи одбив да ра-
ботам. Првата проверка помина успешно, стравот беше 
победен. Жетвата на пченицата беше привршена, но јас 
пожнеав нешто многу повредно. Е, секако, бев си осигу-
рил и подолго „летување“ по работните кооперации на 
земјоделското стопанство на Добруджа и мочуриштата 
на островот Персин.

Згрешив ли што не се покорив на заповедта да 
жнеам? Не, бидејќи Бог лично дал заповед во 

сабота да не се работи. Изборот беше пред мене и јас 
ја избрав послушноста кон Бога со сите последици од 
тоа, но и со сите благослови.

По жетвата нё испратија да работиме во една зелен-
чукова градина близу Тутракан. Гладот нё измачуваше 
сите. Два-три дена копавме цвекло. Само скришно мо-
жевме да го јадеме, но бидејќи немавме ножеви, моравме 
да ги употребиме мотиките со кои копавме. Обидете се 
да јадете сурово цвекло „посолено“ со песок од валкани 
мотики. Поради непријатниот вкус на пресното цвекло 
и песокот кој ни крцкаше меѓу забите, бевме принудени 
да јадеме со паузи. 

Градба каде што би спиеле немаше, па навечер нё 
пикаа во некакви дупки, во кои за време на дневната 
горештина се одмораа овци. Никој не ги чистеше тие 
дупки и бевме принудени да лежиме врз нечистотиите 
од животните. Дупките беа мали, а нас нё имаше мно-
зина, па секој легнуваше како ќе се снајдеше. Честопати 
кога некој ќе се разбудеше, ги гледаше валканите нозе на 
својот другар врз своите гради или врз лицето. 

Тие денови ми се појави голема гнојна рана на десната 
страна од вратот. Дали тоа ми се случи поради цвеклото 
или поради тоа што берберот нё бричеше сите со ист 
брич, не знам. 

Добив висока температура. Секој од другарите даваше 
совети, некои ја стискаа раната... И се случи така што на-
место еден во почетокот, санитарката од женскиот логор 

да извади 18 големи и дебели израстоци од мојот оток. 
Температурата продолжи да ми се покачува, а јас таков, 
болен, со силни болки и без преврска на раната, требаше 
да легнувам во нечистотиите од овците.

По некое време почнаа да ми ја преврзуваат раната. 
И така, еден ден додека траеше преврската, откако сани-
тарката го извади стариот завој, видливо се вознемири и 
ја викна претпоставената. Со исплашен израз на лицето 
кришум ў даде знак дека нешто не е во ред со мојата рана. 
Шефицата ме погледна, а потоа се сврте гневно кон неа и 
бесчувствително рече: „Голема работа, еден гад помалку!“

Токму во тој миг во собата влезе еден милиционер. 
Кога го виде мојот крвав врат и растревожената сани-
тарка, праша што се случило. Откако разбра дека мојата 
рана се влошила и заразата веќе се раширила во крвта, 
се сврте кон „шефицата“ и рече: „Другарке, овој човек ќе 
умре, мора веднаш да се одведе во болница!“ „Не можам 
ништо да сторам за него! Ако сакаш води го кај вашиот 
шеф, тој нека се занимава со него!“ Онаков како што 
бев – без преврска и со крвав врат – милиционерот ме 
повика: „Саботјанину, дојди ваму!“ и ме одведе кај на-
чалникот Гогов. „Другар Гогов, овој човек ќе умре, мора 
да го испратиме во болницата во Тутракан.“ Началникот 
ме погледна и рече: „Немаме никакво превозно сред-
ство - дури во недела, кога камионот ќе носи зеленчук за 
Тутракан.“ Тој разговор беше во четврток. 

Се прашувате како ја дочекав неделата? Горев од тем-
пература. Времето беше студено и дуваше ветар, па заста-
нував раскопчан спроти ветрот за да ми се потспушти 
температурата. Ако ми беше тешко во текот на денот, 

можете да си претставите како ги поминував ноќите - 
свиткан во нечистотиите, без сон, опкружен од заспаното 
мноштво кое крчеше, воздивнуваше, риташе и пцуеше 
во сон. Со каква ли мака го дочекав тоа неделно утро... 
Но, конечно дојде и тоа. Ме фрлија на камионот, врз зе-
ленчукот и ме превезоа до болницата.

Дежурната сестра гневно му свика на милиционерот 
што ме доведе: „Што сте чекале до сега?“ Тој немарно 
одговори со она вообичаеното: „Голема работа, еден гад 
помалку!“

Дури следниот ден дојде докторот и по прегледот 
растревожено даде наредба да ми дадат инјекции со пе-
ницилин. Не поминаа неколку денови и по целото тело, 
од секоја пора ми излегоа мали гнојни рани. По два-три 
дена пеницилинот ги изгоре и тие отпаднаа. Секој ден 
по двапати ми ја менуваа преврската, но и покрај тоа, на 
секои два часа цели топки памук беа полни со гној.

По некое време, иако моето лекување не беше за-
вршено, ме зедоа од болницата и сё уште со преврска 
на главата и без некој да се погрижи за моето целосно 
закрепнување, ме испратија на работа. На вратот сё 
уште ги носам знаците на комунистичката „милост“. 
Ако не беше пеницилинот и сожалувањето на докторот, 
кој исто како мене бил гонет од комунистите, мојата 
судбина можеше да биде полоша и од судбината на Јов.  

Но човек не умира кога сакаат луѓето или кога 
е нападнат од болест, туку кога Бог ќе го 

дозволи тоа! 

ГЛАД
Гладот е страшен непријател на човекот. Ах, тој про-

клет стомак! Кога ќе почне да вика, не можеш да му ја 
затвориш „устата“! Подосаден е и од жена кавгаџика!

Дневната порција леб ја добивавме навечер и обично 
луѓето не можеа да заспијат додека не ја изедат, па изутри-
натата мораа да ја сркаат чорбата без леб. Се прашував 
како да си зачувам барем половина од лебот за утре? 
Мислев, мислев... и на крајот ми дојде една идеја. Треба 
само да се сетам на нешто што многу го сакам, да мислам 
на тоа и така да заспијам - на тој начин ќе си зачувам леб 
за следниот ден. 

И еве на што избрав да мислам: пред војната три го-
дини бев мобилизиран во воена единица на коњичката 
артилерија. Имав многу прилики да јавам коњи, а и мно-
гу го сакав јавањето... И така, се стуткав добро за спиење, 
а во фантазијата си побарав една многу брза кобила и 
ете – ја пронајдов, седнав на неа и почнав да јавам низ 
една прекрасна шума. Јавав, јавав и... по некое време 
заспав. Така го спасив лебот за утрешниот ден. Некои 
од другарите ме прашуваа како успеав во тоа и јас им 
објаснив. Секоја вечер заспивав на истиот начин и лебот 
за утрешниот ден ми беше обезбеден. 

ВО БИБЛИЈАТА 
НЕМА ДВЕ ВЕРИ

Знаете ли дека командантот на обезбедувањето кој 
сакаше да ме застрела и кој ме натера да лежам во стр-
ништето, поради што добив сончев удар, подоцна стана 
мој помошник и заштитник?

Првите шест месеци ме тепаа скоро секоја сабота. 
Подоцна, откако моите другари се зазедоа за мене, ми 
беше дадена слобода. Но, не можев долго да се радувам на 
тоа бидејќи по кратко време бев префрлен во друг логор. 

Еден брат по вера кој се викаше Стојан од Добрич, помина 
во истиот логор цела година без да има непријатности 
во врска со саботата. Но тој, сиромашкиот, загина при 
несреќен случај од електрична струја. 

Таа година, есента, кога се вратив во казнениот објект, 
не сакаа да ми дадат слободна сабота иако на почетокот 
на годината го добив тоа право. Се пожалив на чиновни-
кот од Државната безбедност и тој ми кажа да поднесам 
молба – ветувајќи дека ќе ја испрати до министерството. 
Така и направив. По одредено време ме повикаа кај на-
чалникот. Беше дојден инспектор од Софија со одговор 
на мојата молба. Се викаше Николов – командантот на 
обезбедувањето на сите логори. Подавајќи ми еден лист, 
Николов започна: „Ти си поднел молба и еве го одговорот 
на твојата молба“. Министерот на сите логори и затво-
ри издал наредба дека морам да работам во сабота. Му 
го вратив листот со иронична насмевка. Инспекторот 
скокна: „Како можеш да се однесуваш така со таа запо-
вед?“ Одговорив: „Јас не сум поверувал, ниту сум ветил 
послушност на вашиот министер, туку на Исус Христос. 
Кој е тој, да ми наредува во кој ден да го славам Бога? 
Само Бог може да го направи тоа, и Тој тоа и го направил 
еднаш засекогаш.“ Николов се обиде да ми пристапи на 
друг начин: „Малку ли страдаше бе Шемков, за таа твоја 
вера? Нели е тоа доволно? Работи додека си тука, па кога 
ќе излезеш од логорот, пак празнувај си ја саботата!“ Му 
одговорив: 

„Во Библијата нема две вери – една за кога сё е 
лесно и слободно, а друга за кога е тешко, кога 

си во логор. 

Така ли правевте вие комунистите?“ Инспекторот 
скок на и почна да ми се заканува: „Ќе видиш ти!“ Тогаш 
му кажав: „Што ќе видам? Можете да ме затворите во 
самица или да ме убиете! Можете ли да ми направите 
нешто пострашно?“ Тој се збуни и не знаеше што да ми 
одговори. На тргнување им кажав дека таа заповед за 
мене нема никаква вредност и дека ќе продолжам да не 
работам во сабота. По некој ден ме затворија, но помина 
и тоа. 

Дојде и третата година од мојот престој во логорот – 
а тоа беше најдолгиот рок на траење на казната. Толку 
долга казна добиваа само анархистите. Ми дојде на ум 
да разговарам за тоа со претставникот на Државната 
безбедност во логорот. Кога му спомнав за времето што 
ми беше пресудено да го поминам во логорот, тој ми за-
поведа да отидам во неговата канцеларија за да видиме 
што може да се стори. Во текот на разговорот стана збор 
и за моето семејство и за моите деца, и во еден миг тој 
ми го постави прашањето: „Сакаш ли да си ги видиш 
децата?“ „Се разбира“ одговорив. Очите ми се насолзија и 
тој го забележа тоа. Веднаш почна да ме распрашува што 
зборувале анархистите, земјоделците,... но јас одговарав 
мудро, без да предадам никого. Сфаќајќи дека нема да 
станам предавник, тој ми се обрати: „Шемков, уште не 
си зрел за да си заминеш оттука и да си ги видиш деца-
та“. На тоа му одговорив: „Ако е тоа патот за излегување 
оттука, тој пат не е достоен за мене. Ќе останам овде како 
човек, но нема да си заминам како предавник“. Подоцна 
во Софија, или не знам на кое друго место, зборувал дека 

многу си ги сакам децата и дека очите ми се насолзиле 
кога сум си спомнал за нив. 

Не помина многу време и еден ден, додека работевме 
на насипот, пристигна некаков џип и веднаш ме викнаа: 
„Шемков! Шемков!“ Сите другари почнаа да ми ја чести-
таат слободата, бидејќи по таквото повикување обично 
следеше ослободување од логорот. Ме одведоа кај еден 
инспектор, кој уште со првите свои зборови почна да се 
интересира за моето семејство. Јас молчев и не одговарав 
ништо. Ми стана јасно дека тоа сигурно е поврзано со 
извештајот на чиновникот на Државната безбедност пред 
кого не ги задржав своите чувства.

„Ех“, си реков, „и вие знаете како, но ќе ви покажам и 
јас на вас, душегубници“. На неговите прашања зошто 
не одговарам ништо, му кажав: 

- Вие ме прашувате за семејство и за деца, но се лажете!
- Како така? Нели твојата жена се вика Марија?
Мојот одговор беше:
- Не.
- Ама како така, ете – венчан си во Софија во 1943 

година.
Одреков сё.
- Но, нели имаш две деца – Росица и Гошко?
- Не, се лажете.
- Што се случува со тебе, да не си полудел што одре-

куваш сё?
- Гледате ли жена со мене? Гледате ли деца со мене? Ако 

беа кај мене, тогаш – да, но тука нема никој.
Тој злобно почна да ми се заканува:

- Ти никогаш нема да излезеш од тука, ќе изгниеш овде 
и никогаш нема да ги видиш своите деца.

- Слушајте – му кажав, – вие ми ја зедовте жената, 
децата, здравјето, но едно нешто не можете да ми земете!

- Што?
- Не можете да ми ја земете верата во Исус! Таа ми е 

потребна сё додека сум жив. Но кога ќе умрам, нема веќе 
ни таа да ми биде потребна. Верата ми е во срцето, оттаму 
не можете да ја извадите на никаков начин!

Немоќен пред овој факт, тој повторно почна да ме 
навредува и да ми се заканува дека нема никогаш да 
излезам од логорот. На тоа му одговорив:

- Има еден посилен од вас, и кога Тој ќе реши, тогаш ќе 
излезам од логорот и вие нема да можете да ме задржите.

- Марш! – ништо друго не можеше да каже. 
По некое време умре Сталин, логорот беше затворен, 

јас излегов и – ете, уште сум жив и здрав2. Слава на Бога 
за сё!

2	 Книгата	е	пишувана	во	деведесеттите	години	од	минатиот	век.

На човека му е пријатно кога некој го бара, мило му 
е да се сретне со таков човек, но... само под еден услов – 
тоа да не е милиционер од логорот – има да се потиш од 
неговата „љубезност“.

И ете, токму тоа ми се случи во Белене. Тој милицио-
нер се викаше Илија. Не повикуваше оган од небото, 
како Илија од Библијата, но во мене гореше голем оган 
од неговата „љубезност“.

И мојот Илија беше тивок човек – постојано гледа во 
земјата, замислен, ниту очите ги подига кон тебе, ниту 

си ги троши зборовите. Но, дејствуваше по кратка по-
стапка. И ете, една сабота пак ме тераше да работам, а јас, 
се разбира - одбив. Неговото округло и црвено лице се 
вжари и стана уште поцрвено кога ми свика: „Тргнувај!“ 
Ме одведе сто-двесте метри настрана, на едно место каде 
што во почвата имаше длабнатини во форма на инка. 
„Соблечи се!“ Се соблеков до појас. Следуваше „Не мр-
дај!“ Бре, умен човек! На тоа место секогаш дуваше силен 
ветар, а дента времето беше и мрачно и ветровито, така 
што имав чувство дека сум застанат пред некој голем и 
силен вентилатор. Тоа беше еден од неговите први „спе-
цијалитети“. Најмногу ме исплаши тоа што се случи со 
моите градни мускули. Тие почнаа да треперат, па дали да 
стискаш заби од студот или да се мислиш и да се чудиш 
на тоа треперење на мускулите кое не сакаше да запре. 
Но, изгледа дека и на мојот „дарител на благодатта“ исто 
така му стана студено, па едно кратко „Облечи се“ го 
прекина спектаклот. Очигледно беше дека се бев излажал 
– на мојот Илија му беше дошла нова генијална идеја и, 
ете, тој побрза да ја оствари. 

Повторно дојдовме на местото каде што требаше да 
работам и мојот човек ми нареди: „Склекови!“ Што да 
правам, ајде да му го овозможам и тоа задоволство, но се 
чудам што ќе следува понатаму? И ете, кога е добар човек, 
какви ли нешта нема да измисли за твое добро. Погледна 
лево па десно, и по едно време викна: „Бербер!“ Берберот 
дотрча. „Ајде истрижи го овој така како што стои!“ Подоцна 
разбрав дека кога ветрот ме дувал, мојот Илија видел дека 
косата ми е доста порасната и, за да ми овозможи мојата 
глава да се освежи од студениот ветар исто како и телото, 

бргу се погрижи да ме ослободи од неа. Што да кажеш на 
едно такво внимание? Само едно големо „благодарам“. 
Но, претставата тој ден не заврши со тоа. Последната 
нумера ги надмина сите претходни. Ме одведе малку на-
страна, каде имаше празна рачна количка, му нареди на 
еден мој другар да ја наполни со песок, потоа се сврте кон 
мене и ми кажа: „Саботјанину, ајде бутни ја колич ката 
само еден 
ме т ар, 
не по-
веќе!“ 

Г о 
гледа м 
јас и си велам: 
„Кириле, внимавај, овој си-
гурно ти крои нешто!“ Бидејќи 
ништо не сторив, тој ја повтори заповедта 
додавајќи: „Нема ништо да ти се случи ако ја бутнеш 
само еден метар“. Јас откажав. „Ајде бе, бутни ја!“ И ми 
покажа како. „Само еден метар!“ Јас стоев мирно. По-
беснет од мојата непослушност, тој процеди: „Кажи ми 
зошто не сакаш да ја бутнеш? Зошто? Кажи бе, зошто?“ 
„Затоа што ако ја бутнам еден метар, после ќе ми наре-
дите да ја буткам цел ден“. Ме опцу и од бригадирот зеде 
една летва со која ги мереа нормите на затворениците 
и почна да ме удира со неа по главата додека летвата 

мене и ми кажа: „Саботјанину, ајде бутни ја колич ката 
само еден 
ме т ар, 
не по-
веќе!“ 

Г о 
гледа м 
јас и си велам: 
„Кириле, внимавај, овој си-
гурно ти крои нешто!“ Бидејќи 
ништо не сторив, тој ја повтори заповедта 

Автентична количка за 
песок од логорот Белене

не се скрши. Сигурно во својата „љубов“ мојот Илија 
ќе измислеше нешто уште погенијално, ако тогаш не 
дотрчаа другите двајца милиционери кои внимаваа на 
нас и ме спасија од него. Како што гледате, не беа сите 
милиционери исти.

Не бевме лишени од разнообразноста, ако една сабота 
Илија се обидуваше да ме скрши, следната се заземаа дру-
ги. Беше интересно, не можев да се поплачам на досада.

И ете, и овој пат правевме некој насип за војската и че-
тири милиционери од Државната безбедност од Плевен, 
високи и силни мажи, почнаа да ме советуваат да рабо-
там таа сабота за да немаме расправии. Им одговорив 
дека во сабота во никаков случај нема да работам. Еден од 
нив се сврте кон мене и ми се озаби: „Зар си мислиш дека 
ќе те молиме?“ Сите четворица држеа отсечени долги и 
дебели врбови прачки кои во тој период од годината беа 
еластични и се свиткуваа како јажиња, а беа и тешки. 
Кога те удираат, стапот се лепи за телото и ударот е силен. 
Откако ме опкружија од сите страни, шефот ми кажа: 
„За последен пат те прашувам, ќе работиш или нема да 
работиш?“ Одговорив: „Ако мислите дека ќе почнам да 
работам ако ме тепате, се лажете. Ако не верувате, почне-
те!“ Без да чекам многу, оној што беше зад мене ме удри 
толку силно што летнав како топка кон оној пред мене. 
Почнаа да се натпреваруваат кој повешто ќе ме удри. Се 
изредија по неколку пати и најпосле застанаа – се беа 
измориле. Им кажав: „Ајде, зошто застанавте?“ Ги око-
корија очите од чудење. Тогаш повторив: „Вие не сакате 
да разберете дека јас сум подготвен да умрам за својата 
вера. Ако мислите дека ќе ме исплашите, се лажете!“ Еден 

од нив ми викна: „Ајде тргни ни се од пред очи, сакаш 
работи – сакаш не работи!“ Бргу се оддалечив од нив. За 
таа сабота „гимнастиката“ беше завршена. Правилото кое 
Исус го дава: да го носиш товарот место една – две милји, 
те прави посилен од непријателите и тогаш си победник. 
Но, добро беше што не беа садисти, инаку немаше да 
поминам толку лесно. 

СМЕНА

Комунистите немаат доведба во никого, дури ни во 
сопствената милиција. За да не создаваат пријателства 
со затворениците, тие на секои 45 дена ги менуваа мили-
ционерите што нё чуваа. Секогаш беа од различен округ. 
Обично два-три дена пред да дојдат новите, доаѓаше 
капетанот на нашето обезбедување за да се запознае со 
логорот и со самата работа. Кога новиот командир прис-
тигнуваше на објектот, некој од старите милиционери му 
раскажуваше за интересните или опасни затвореници. 
Ме повикуваа пред него и ме претставуваа. „Го гледаш 

Преживеани логораши во 
посета на логорот Белене кој 
сега лежи во руини

